Г.Тукай иҗатында педагогик карашлар чагылышы

Энҗе НУРИСЛАМОВА, 

Чаллыдагы М.Вахитов исемендәге 2 нче гимназиянең югары квалификация категорияле татар теле һәм әдәбияты укытучысы
Габдулла Тукай татар мәктәпләре тарихында беренче булып татар әдәбияты хрестоматиясен төзи. Бу хрестоматиядә заман таләп иткән методик положениеләр ачык чагыла һәм К.Д.Ушинский, Л.Н.Толстойның педагогик идеяләренә туры килә. Аның «Юаныч» (1908), «Энҗе бөртекләре» (1909), «Балалар күңеле» (1910), «Күңелле сәхифәләр» (1910), «Күңел җимешләре» (1911), «Җан азыклары» (1912) җыентыклары һәм «Яңа кыйраәт» (1909), «Мәктәптә милли әдәбият дәресләре» (1910) яңа заман татар әдәбияты укытыла башлауны һәм матбугатта яңа прогрессив фикерләрнең чагылышын күрсәтә. Яңа методиканың инде өлгергән чыганаклары да була:
1) рус педагогик, дидактик, методик фикерләренең татар иҗади  интеллигенциясенә йогынты ясый;

2) татар халык авыз иҗатын һәм «Кыйссаи Йосыф» поэмасын өйрәнү традицияләре;

3) Тукайның әдәбият укыту идеяләренә Ф.Әмирхан, Г.Ибраһимов, М.Гафури, Г.Камал, Х.Ямашев, Г.Коләхметов кебек күренекле әдипләрнең теләктәшлек күрсәтүе һәм аның белән бер фикердә булуы.
Мәктәп-мәдрәсәләрдә татар әдәбиятын укытуга Тукай куйган методик таләпләр үз эченә түбәндәгеләрне ала:

1. Әдәбият курсы эчтәлегендә төп урынны заманның алдынгы әдәбияты алырга тиеш.

2. Укытуда эзлеклелек.

3. Әсәрне аңлап укырга өйрәтү.

4. Сәнгатьчә укырга өйрәтү.

Ул заман өчен болар барысы да яңа прогрессив фикерләр була. Аларны укытучылар яклап чыгалар һәм тирән канәгатьләнү белән тормышка ашыра башлыйлар. Шул ук вакытта бу идеяләр иске фикерле кешеләрнең нык каршылыгына очрый. Димәк, яңа методика яңалык белән искелек арасындагы көрәш процессында барлыкка килә.
Әдәбиятның мәктәп-мәдрәсәләргә кертелүе, яңа методика эшкәртелә башлау татар халкының сәяси, идеологик, этик-эстетик фикер үсешенә этәргеч бирә.

Тукай хезмәтләрендә чагылган методик идеяләр һәм принциплар (мәктәп-мәдрәсәләрдә аерым әсәрләрне өйрәнү белән чикләнмәү, әдәбиятка, аның алга китүенә һәм иҗтимагый фикер үсешенә зур өлеш керткән күренекле әдәбият вәкилләренең бөтен иҗат юлы белән укучыларның таныш булулары таләп ителү) бүгенге көнгәчә үзләренең актуальлеген югалтмыйлар.
Шушы таләп белән бәйле рәвештә яңа мәсьәләләр туа. Авторлар билгеләү һәм аларның иң әйбәт әсәрләрен сайлап алуның төп принциплары эшкәртелә башлый.

Башлангыч мәктәп өчен эшләнгән бу уку китабында 64 кыска хикәят, берничә мәсәл, 16 шигырь урнаштырыла. Хикәятләрнең күбесе гарәп, төрек һәм рус язучыларыннан тәрҗемә итеп алынган.
Кайбер китапларда методик характердагы күрсәтмәләр дә бар. Мәсәлән, поэтик әсәрләр, шигырьләр соңында: «Мөстәкыйль уку өчен», «Күңелдән ятлау өчен», «Җырлау өчен», «Хор өчен», «Кичәләрдә тыңлаучыларга сөйләү өчен» дигән күрсәтмәләр бирелгән.

«Яңа кыйраәт» («Яңа уку китабы») китабының кереш сүзендә укытучыларга мөрәҗәгать бар, анда укучылар белән эшләгәндә көндәлек алып барырга киңәш ителә. «Бу барлык милләтләр өчен дә уртак булган педагогика фәненең алга китүенә ярдәм итәргә тиеш», – диелә.
Кереш мәкаләдә, укыту максатын, бурычларын билгеләп, методик киңәшләр, тәкъдимнәр, күрсәтмәләр бирелгән.

1. Әсәрләр яшь үзенчәлегенә, тәрбияви максатка яраклы сайланган булуы;
2. Әсәрләрнең укучылар күзаллавын үстерердәй  булуы;

3. Укучыларда нәтиҗә ясый ала белү сыйфаты тәрбияләү;

4. Ана телендә камил сөйләшергә өйрәтерлек әсәрләр сайлау.

«Яңа кыйраәт»тә укытучыларга методик күрсәтмәләр дә бирелә:

1. Әсәр укылгач, эчтәлекне үз сүзләре белән сөйләтү;

2. Гүзәл шигырьләрне күңелдән ятлату;

3. Сорауларга җавапны әсәрдән табарга өйрәтү.
4. Әдәби әсәрне һәр бала үзе укырга тиеш (тыңлату белән чикләнмәскә).

5. Аңлап укуны таләп итү.

6. Туган телгә һәм әдәбиятка мәхәббәт тәрбияләү.

Тулаем алганда, бу чорда түбәндәге методик принциплар куелганлыгы мәгълүм:
1. Мәктәп-мәдрәсәләрдә өйрәнү өчен тәкъдим ителгән матур әдәбият әсәрләре укучыларда дөньяга фәнни караш формалаштырырга ярдәм итсен, балаларны тормышка фәнни реалистик күзлектән карарга өйрәтсен.

2. Тәкъдим ителә торган әсәрләр, балаларда туган илгә мәхәббәт, халыкка хезмәт итәргә омтылыш кебек хисләр тудырырлык югарылыкта булып, патриотизм, эш сөючәнлек, батырлык, намуслылык, үз-үзеңне тоту культурасы кебек иң әйбәт сыйфатларны тәрбияләсеннәр.
3. Балаларга тәкъдим ителә торган әсәрләр, югары әдәби көчкә ия булып, эстетик зәвык формалаштырсыннар.

4. Программага кертелгән әсәрләр яшенә карата аңлаешлы булсыннар.
5. Өйрәнелә торган әсәр гарәп, фарсы сүзләре белән чуарланмасын, саф туган телдә булсын (бу таләп шул елларда татар реакцион буржуазиясе таратырга тырышкан пантюркизм һәм панисламизмга каршы юнәлдерелгән).

6. Әсәрнең тематикасы һәм проблематикасы тормышчан, укучыларга аңлаешлы булсын.

7. Хрестоматиядә жанрлар төрлелеге саклансын.
Укыту процессына карата беренче хрестоматиядә түбәндәге таләпләр куела:

1. Укучы үзе укыганын сөйли, анализлый белә.

2. Үзлегеннән нәтиҗәләр ясый.

3. Әдәбият дәресләрендә бала укырга, язарга, сөйләргә өйрәнә һәм акыл эшчәнлегенең бу формаларын үзләштерә.

4. Табигатьнең, сәнгатьнең, тормышның матурлыгын күрергә өйрәнә.
5. Әдәбият дәресләре – укучыларның эмоцияле иҗади акыл хезмәте сәгатьләре булырга тиеш.

Бу эшчәнлекне укытучы оештыра. Ул укучыларның хезмәт процессы белән җитәкчелек итә, аларга юл һәм ярдәм күрсәтә. Югарыда санап кителгән төп положениеләр Тукай төзегән хрестоматиядә формалаштырылган, тормышка ашырылган һәм үзләре заманның методик фикер үсешен күрсәткән бербөтен методик система булып торалар.
Тукайның 1909 елда төзегән хрестоматиясе 1917 нче елдан соң да берничә тапкыр бастырылып чыга.

1997 елда Татарстан фәннәр академиясенең Г.Ибраһимов исемендәге Тел, әдәбият һәм сәнгать институты тарафыннан бастырып чыгарылган  «Тукай һәм ХХ гасыр мәдәнияте. Шагыйрьнең 110 еллыгына багышланган халыкара конференция материаллары» дигән җыентыкта Дания Заһидуллинаның «Тукайның методик-педагогик карашлары» дигән хезмәте дөнья күрде. Галимәнең бу хезмәтендә Тукайның уку-укыту мәсьәләсенә карашлары системалы рәвештә тикшерелә.
Башка мәгърифәтчеләр кебек, Габдулла Тукай да тәрбияле кыз, тәрбияле аналарга милләт улларын тәрбияләүдә зур бурычлар йөкли. Ул баланың табигатен, әхлагын өйрәнүне максат итеп куя.

1910 елда Г.Тукай «Мәктәптә милли әдәбият дәресләре» дип исемләнгән китап төзи. Китапка ул керткән әсәрләрнең бер өлеше хәзерге программаларда да саклана. Димәк, ул әсәрләр бүген дә укучыларга этик һәм эстетик тәрбия бирә. 
Тукай: «Татарларда тел юк, әдәбият юк» диючеләрне кызганам. Әйе, бездә әдәбият һәм бай әдәбият! Ләкин, ни сәбәптәндер, бу көнгә чаклы мәктәп һәм мәдрәсәләребездә милли әдәбият һәм ана телебезгә бертөрле курку аралаш нәфрәт белән карыйлар иде», – дип ачыргаланып яза. Шуңа да төп игътибар милләт язмышына, аның аерым шәхесләренә, тарихи вакыйгаларны күрсәткән текстларга багышлана. Китап мөгаллимнәр өчен моңарчы күрелмәгән ят бер уку китабы булганлыктан, шагыйрь аны укытып чыгып, балаларның фикер сөрешен үзгәртә алуына өметләнә. Элек язылган «Яңа кыйраәт»тән аермалы буларак, бу китапның эчтәлеге катлаулыланган. «Мәктәптә милли әдәбият дәресләре» унөч яшьтән башлап булган балаларны күздә тотып язылган. Моны «Ана нәсыйхәте»н укып аңларга мөмкин.  
Дөрес, шагыйрь әхлак тәрбиясе бирү максатын алга чыгара, билгеле бер калыпларга кертә. Чөнки әдәбиятны әхлакый яктан бәяләүчеләргә һәрвакыт әдәби әсәрләрне сайлап алуга игътибар бирергә туры килә. Ләкин тәрбия белән белем бирү процессының аерылгысыз баруы һичкемдә дә шик тудырмый.
«Мәктәптә милли әдәбият дәресләре»нең кыйммәте әйтеп бетергесез зур. Ул мәктәпләр һәм мәдрәсәләр тарихында әдәбият укытыла башлау, югары сыйныфлар өчен әдәбият тарихы һәм теориясе буенча дәреслекләр төзелү, әдәбият укыту методикасын эшләү өчен этәргеч, нигез булды.

Г.Тукай гомере буе яшь буынны туган илен ихлас күңелдән яратучы, белемгә омтылучы итеп тәрбияләргә, балаларга гомуми белемне ана телендә бирүне тәэмин итәргә омтылды.
Ул әдәбиятны халык массасын тәрбияләүдә әһәмиятле чара итеп карады. Сәнгатьле сүзнең көченнән зур осталык белән файдаланды. Шагыйрь яшьләрне тәрбияләүнең иң әһәмиятле мәсьәләләрен күтәреп чыкты, әдәби әсәрләр ярдәмендә массаларны тәрбияләү идеясен пропагандалады. Ул үз чоры өчен  иң прогрессив педагогик  идеяләрне күтәреп чыкты. 

Габдулла Тукай – нәрсә укыту һәм нәрсә хакына укыту проблемаларын заман проблемалары югарылыгында аңлап эш иткән мәгърифәтче-педагог.

